
永樂大典卷之一萬九百九十八　六姥

府　〈知府八〉

〈宋歐陽公集辭免知開封府箚子嘉祐三年六月臣伏聞。内開誥勑各一道。付閣門除臣兼龍圖閣學士。權知開封府。臣以庸拙。乆塵侍從。初無勞〉

〈効。以伸補報。日夕循省。常愧心顔。今者曲蒙聖慈。悮加選用。豈可苟避繁劇。輙希辭免。盖臣有不得已者須至縷陳。臣自前𡻕已來。累有奏列。一作〉

〈狀乞一外任差遣。盖以臣乆患目疾。年齒漸衰。昏暗愈甚。又自今年春末忽得風眩。昨於韓絳入學士院勑設日衆坐之中遽然昏踣。自後徃徃發〉

〈動。縁臣所修唐書已見次第。所以盤桓欲俟書成便乞補外。豈期聖造委以治煩。臣素以文辭專學。治民臨政既非所長。加以早衰多病。精力不强。〉

〈竊慮隳官敗事。上誤聖知。兼所修唐書不過三五月可以畢手。置局多年官吏拘留。縻耗供給。今已𡸁成。若别差人。轉成稽滯。只委臣了畢。則恐無〉

〈暇及之。欲望聖慈。矜臣表病。才非所長。欲乞别選材能。許臣且仍舊職。候唐書成日乞一外任差遣。以養衰殘。取進止。鄭獬鄖溪集知開封府箚子〉

〈臣比者進對。伏蒙陛下稱臣攝尹京府為治甚好。百姓便之。臣内惟承乏纔四十餘日。實無善狀可副陛下褒諭之意。故不敢祗拜以謝。又以隆〉

〈暑日旰。不敢乆對。是以私懷欝塞。恐悚而不安。臣才能朽下。安能治劇。夙夜勉强。粗免罪戾。若曰百姓便之。萬無此理。且所謂便之者。盖知其閭里〉

〈之疾苦。除弊興利。使元元之衆去愁歎而就安佚。庶乎可也。今臣於此未有毫髮。則百姓何便之有。然不識陛下從何而得之。陛下聦明好問。繇逮〉

〈訪於下。多言者或以此譽臣。此妄譽也。當其進言時。陛下何不使條臣新行便民之事。彼必窮而無對。設使有對且實。則陛下亦當深察之。然後以〉

〈為信。今臣無是。而陛下遽信之。如有以臣不肖而毁之者。陛下亦必聽之矣。何則。善惡之來。不考其實。既容妄譽。必亦容妄毁。此臣不敢喜而有懼〉

〈也。昔者列子居鄭。容有言之於鄭子陽。子陽遺之粟。列子再拜而辭曰。君非自知我也。以人之言而遺我粟。至其罪我也。亦必以人言。則吾所以不〉

〈受也。臣雖至愚。安知陛下不以妄毁而黜臣哉。故帝王聽納之際。不可不察。不察其實。則天聽可得而欺。姦臣乗之以逞其欲。於是以白為黑。以是〉


〈為非。附己者進。背己者斥。分布朋類。彌縫其失。使朝廷之上惟聞黨人之論。而不知有天下公議。善乎孟子之言。左右皆曰賢。未可也。諸大夫皆曰〉

